
MOZZJONI GĦAL RIŻOLUZZJONI TAL-PARLAMENT EWROPEW

dwar is-sitwazzjoni tad-drittijiet tal-bniedem fir-reġjun tas-Saħel
(2013/2020(INI))

Il-Parlament Ewropew,

– wara li kkunsidra l-konvenzjonijiet u t-trattati ewlenin tan-Nazzjonijiet Uniti relatati mad-
drittijiet tal-bniedem u l-Karta Afrikana għad-Drittijiet tal-Bniedem u tal-Popli,

– wara li kkunsidra l-konklużjonijiet tal-Kunsill tal-25 ta' Ġunju 2012 dwar il-Qafas 
Strateġiku tal-UE dwar id-Drittijiet tal-Bniedem u d-Demokrazija u l-Pjan ta' Azzjoni tal-
UE dwar id-Drittijiet tal-Bniedem u d-Demokrazija kif ukoll id-Deċiżjonijiet tal-Kunsill 
tal-25 ta' Lulju 20121 u tat-18 ta' Marzu 20132 li jaħtru r-Rappreżentant Speċjali tal-
Unjoni Ewropea (RSUE) għad-Drittijiet tal-Bniedem u r-RSUE għas-Saħel, 
rispettivament, partikolarment l-artikolu dwar id-drittijiet tal-bniedem fil-mandat tiegħu,

– wara li kkunsidra l-konklużjonijiet tal-Kunsill reċenti dwar is-Saħel, partikolarment il-
Mali, inklużi l-konklużjonijiet tal-21 ta' Marzu 2011 dwar l-Istrateġija tal-UE għas-Sigurtà 
u l-Iżvilupp fis-Saħel, 

– wara li kkunsidra l-konklużjonijiet tal-Kunsill tal-14 ta' Ġunju 2011 dwar l-indikaturi tal-
UE għall-Approċċ komprensiv lejn l-implimentazzjoni mill-UE tar-riżoluzzjonijiet 1325 
u 1820 tal-Kunsill tas-Sigurtà tan-Nazzjonijiet Uniti dwar in-nisa, il-paċi u s-sigurtà, 

– wara li kkunsidra l-Linji Gwida tal-UE dwar id-Drittijiet tal-Bniedem,

– wara li kkunsidra r-riżoluzzjonijiet tal-Kunsill tas-Sigurtà tan-Nazzjonijiet Uniti u r-
rapporti tas-Segretarju Ġenerali tan-Nazzjonijiet Uniti u tal-Kummissarju Għoli tan-
Nazzjonijiet Uniti għad-Drittijiet tal-Bniedem dwar is-Saħel, partikolarment il-Mali, 

– wara li kkunsidra r-Rapport tan-Nazzjonijiet Uniti dwar l-Iżvilupp tal-Bniedem tal-2013, 

– wara li kkunsidra l-Pjanijiet tal-Kummissjoni Ewropea tal-Implimentazzjoni Umanitarja 
għas-Saħel,

– wara li kkunsidra r-rapport tas-Segretarju Ġenerali tan-Nazzjonijiet Uniti lill-Kunsill tas-
Sigurtà tan-Nazzjonijiet Uniti dwar is-Saħara tal-Punent, iddatat it-8 ta' April 2013, b'mod 
partikolari r-riferiment tiegħu għall-interkonnessjoni bejn is-Saħara tal-Punent u s-
sitwazzjoni fis-Saħel,

– wara li kkunsidra l-Artikolu 48 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Affarijiet Barranin (A7–0000/2013),

A. billi s-Saħel huwa wieħed mill-ifqar reġjuni tad-dinja, li jħabbat wiċċu ma' problemi gravi 
rigward id-drittijiet tal-bniedem, l-istat tad-dritt, is-sigurtà u l-kunflitt armat kif ukoll l-

                                               
1 ĠU L 200, 27.7.2012, p. 21
2 ĠU L 77, 20.3.2013, p. 23

iżvilupp ekonomiku u soċjali; 

B. billi l-ambitu ta' din ir-riżoluzzjoni jikkomprendi l-pajjiżi identifikati mill-Istrateġija għas-
Saħel tal-UE, speċifikament il-Mawritanja, il-Mali, in-Niġer u l-partijiet rilevanti tal-
Burkina Faso u ċ-Ċad; billi d-definizzjoni ġeografika u ekoloġika usa' tas-Saħel tibqa' 
wkoll kruċjali fir-rigward tal-isfidi kondiviżi tar-reġjun fil-qasam tad-drittijiet tal-
bniedem; billi dan ir-rapport se jiddiskuti wkoll is-sitwazzjoni tad-drittijiet tal-bniedem 
fis-Saħara tal-Punent u l-kampijiet ta' Tindouf; 

C. billi l-faqar estrem fir-reġjun huwa rifless fl-Indiċi tal-Iżvilupp tal-Bniedem tan-
Nazzjonijiet Uniti għall-2012, li jikklassifika n-Niġer (fil-186 post), iċ-Ċad (fil-184 post), 
il-Burkina Faso (fil-183 post) u l-Mali (fil-182 post) fost is-sitt pajjiżi l-anqas żviluppati 
tad-dinja; billi r-rata ta' mortalità materna fil-Mali, li skont l-istimi tan-Nazzjonijiet Uniti 
tilħaq l-1 100 mewta għal kull 100 000 tarbija mwielda ħajja, hija l-ogħla fid-dinja; billi r-
Rapport tal-Iżvilupp tal-Bniedem tal-2013 tan-Nazzjonijiet Uniti jsemmi lin-Niġer u lill-
Mali bħala każijiet b'rati ta' mortalità infantili taħt il-ħames snin għolja, li jilħqu 'l fuq 
minn 200 mewta għal kull 1 000 tarbija mwielda ħajja u fejn l-ommijiet ma ngħataw ebda 
tip ta' edukazzjoni; billi l-istimi tal-Bank Dinji rigward ir-rati ta' iskrizzjoni fl-iskola 
primarja għan-Niġer u għall-Mali huma fost l-agħar fid-dinja, b'62 u 63 % rispettivament; 
billi l-Kummissjoni Ewropea tistima li, bħala total, fir-reġjun tas-Saħel fl-2013, 
10.3 miljun ruħ huma f'riskju ta' ġuħ u 4.2 miljuni fosthom huma mill-Mali;

D. billi t-tgħaddib tat-Twareg fil-Mali tat-Tramuntana ġie sfruttat mill-gruppi estremisti li fil-
bidu tal-2012 alleaw ruħhom ma', u sussegwentement ħadu post il-Moviment Nazzjonali 
għall-Ħelsien tal-Ażawad (MNLA) fl-irvell tagħhom; billi dawn il-gruppi, partikolarment 
Ansar Dine, Al-Qaeda fil-Magreb Iżlamiku (AQIM) u l-Moviment għat-Twaħħid u l-
Ġiħad fl-Afrika tal-Punent (MUJAO), komplew jieħdu vantaġġ mill-instabilità li nqalgħet 
mill-kolp ta' stat sussegwenti f'Bamako; billi l-ksur sistematiku tad-drittijiet tal-bniedem 
fit-Tramuntana, flimkien mat-theddid eżistenzjali imminenti għall-Istat tal-Mali stess, 
aċċeleraw l-interventi internazzjonali bil-għan li tintrifed id-demokrazija, jerġa' jiġi 
stabbilit l-istat tad-dritt u titjieb is-sitwazzjoni tad-drittijiet tal-bniedem; 

E. billi l-UE dan l-aħħar tat aktar kas tas-Saħel, kif enfasizzat mill-adozzjoni tal-Istrateġija 
għas-Saħel tal-UE fl-2011, it-tnedija tal-missjoni tat-Tisħiħ tal-Kapaċitajiet tal-UE 
(EUCAP Sahel) u n-nomina ta' RSUE għas-Saħel; billi l-mandat tar-RSUE l-ġdid, adottat 
fit-18 ta' Marzu 2013, jinkludi komponent qawwi tad-drittijiet tal-bniedem; 

F. billi l-problemi kumplessi u interdipendenti jeħtieġu koordinament effiċjenti tad-diversi 
politiki tal-UE, li jorbot l-isforzi tal-UE fl-oqsma tad-drittijiet tal-bniedem, tas-sostenn 
għad-demokrazija u tal-istat tad-dritt, mal-objettivi tal-UE dwar il-ġestjoni tal-kriżijiet, is-
settur tas-sigurtà, il-kooperazzjoni għall-iżvilupp u l-ekosostenibilità; 

G. billi l-kooperazzjoni tal-UE mal-Unjoni Afrikana (UA), mal-Komunità Ekonomika tal-
Istati tal-Afrika tal-Punent (ECOWAS), mal-istituzzjonijiet reġjonali tad-drittijiet tal-
bniedem u mal-entitajiet tan-Nazzjonijiet Uniti marbuta mad-drittijiet tal-bniedem tibqa' 
rekwiżit preliminari biex ikunu jistgħu jitressqu argumenti produttivi favur il-
protezzjoni u l-promozzjoni tad-drittijiet tal-bniedem fis-Saħel;

H. billi l-waqfien mill-ġlied fis-Saħara tal-Punent bejn il-Gvern Marokkin u l-Front Polisario 

ilu fis-seħħ mill-1991; billi n-Nazzjonijiet Uniti jqisu s-Saħara tal-Punent bħala territorju 
mhux awtonomu; billi l-ebda pajjiż ma jirrikonoxxi s-sovranità Marokkina fuq is-Saħara 
tal-Punent; billi r-Repubblika Għarbija Demokratika tas-Saħara hija attwalment 
rikonoxxuta mill-UA u minn aktar minn 45 Stat tan-Nazzjonijiet Uniti, iżda mhux min-
Nazzjonijiet Uniti b'mod kollettiv u lanqas minn xi Stat Membru tal-UE; billi n-
Nazzjonijiet Uniti u l-Unjoni Ewropea ma jqisux b'mod espliċitu lill-Marokk bħala forza 
ta' okkupazzjoni; billi r-referendum dwar l-istatus tas-Saħara tal-Punent, li ntlaħaq qbil 
fuqu, fil-prinċipju, fl-1988, għadu ma sarx;

I. billi l-kampijiet tar-rifuġjati viċin Tindouf fl-Alġerija, li nħolqu għall-ewwel darba sebgħa 
u tletin sena ilu, għadhom fit-tieni post fost il-kampijiet li l-aktar ilhom jintużaw fid-dinja; 
billi l-istall politiku jipprekludi kull prospettiva realistika taż-żarmar tagħhom, jew ir-
risistemazzjoni jew ir-rimpatriju tal-abitanti tagħhom fil-futur qrib;

J. billi l-Missjoni tan-Nazzjonijiet Uniti għar-Referendum fis-Saħara tal-Punent 
(MINURSO) hija l-unika missjoni tan-Nazzjonijiet Uniti li ma tinkludix dimensjoni tad-
drittijiet tal-bniedem fil-mandat tagħha, u ma toffri l-ebda mekkaniżmu ta' rapportar tal-
allegat ksur tad-drittijiet tal-bniedem; billi kemm il-Gvern Marokkin kif ukoll il-Front 
Polisario ġew akkużati bi ksur tad-drittijiet tal-bniedem;

Kunsiderazzjonijiet ġenerali 

1. Jesprimi t-tħassib kbir tiegħu dwar is-sitwazzjoni tad-drittijiet tal-bniedem fir-reġjun tas-
Saħel, li ġiet aggravata minn bosta kriżijiet fl-isferi politiċi, soċjali, ekonomiċi u 
ekoloġiċi; jenfasizza li l-isfidi li jkunu mħabbla sew jeħtieġu reazzjoni politika 
kkoordinata tajjeb; 

2. Jikkonstata li s-sitwazzjoni tad-drittijiet tal-bniedem fis-Saħel kisbet prominenza 
internazzjonali akbar bħala konsegwenza tal-kunflitt armat fil-Mali u tar-reazzjoni 
internazzjonali fil-konfront tiegħu; jirrikonoxxi li dan il-kunflitt ħoloq problemi speċifiċi 
f'dan il-pajjiż, kif anki ħarrax l-isfidi fundamentali sottostanti diġà preżenti fil-Mali u 
bnadi oħra fir-reġjun; jenfasizza, madankollu, li l-preokkupazzjonijiet immedjati dwar il-
Mali ma għandhomx ineħħu l-attenzjoni mill-problemi kroniċi u penetranti li jħallu impatt 
gravi fuq id-drittijiet tal-bniedem fil-bqija tas-Saħel, partikolarment, l-iskjavitù u t-
traffikar tal-bnedmin, l-estremiżu u r-radikalizzazzjoni ġiħadisti, il-governanza fraġli u l-
korruzzjoni istituzzjonali kif ukoll il-faqar sistemiku u li jdgħajjef;

3. Japprezza l-attenzjoni dejjem akbar mogħtija lid-drittijiet tal-bniedem fil-politika tal-UE; 
jikkonstata li n-Nazzjonijiet Uniti adottaw ukoll provvedimenti intiżi li jiżviluppaw 
strateġija komprensiva dwar is-Saħel b'dimensjoni qawwija tad-drittijiet tal-bniedem; 
ifakkar li l-UE u l-pajjiżi tas-Saħel, bħala firmatarji tal-Ftehim ta' Cotonou, assumew 
obbligi reċiproċi biex jipproteġu d-drittijiet tal-bniedem u l-prinċipji demokratiċi, abbażi 
tal-istat tad-dritt u l-governanza trasparenti u responsabbli;

Drittijiet tal-bniedem f'sitwazzjonijiet ta' kunflitt armat

4. Iqis bħala partikolarment urġenti s-sitwazzjoni tad-drittijiet tal-bniedem fil-Mali, 
b'rapporti ta' ksur gravi tad-drittijiet tal-bniedem fil-Mali tat-Tramuntana min-naħa ta' 
gruppi armati; jikkonstata li fost l-allegati delitti nsibu l-istupru tal-massa, il-mutilazzjoni, 



PE510.774v01-00 6/14 PR\936175MT.doc

MT

it-trattament krudili u t-tortura, il-vjolenza abbażi tal-etnija, l-eżekuzzjonijiet sommarji, l-
arresti illegali u l-qtugħ ta' sentenzi mingħajr smigħ xieraq, għajbien furzat, l-użu ta' 
suldati tfal, żwiġijiet furzati, attakki volontarji lejn oġġetti protetti u l-qerda u s-sakkeġġ 
ta' proprjetà; jikkonstata li, minn Jannar 2013, ġie rapportat ksur tad-drittijiet tal-bniedem 
min-naħa ta' elementi tal-forzi tas-sigurtà u tal-gruppi ta' viġilanti tal-Mali kontra l-
komunitajiet tat-Twareg u tal-Għarab, u gruppi oħrajn li l-perċezzjoni dwarhom hi li 
kkooperaw jew ġew assoċjati mal-gruppi ribelli; iħeġġeġ lill-awtoritajiet tal-Mali u lis-
sħab internazzjonali tagħhom jagħtu attenzjoni partikolari lill-mudelli l-ġodda ta' ksur tad-
drittijiet tal-bniedem, inklużi r-rappreżalji bbażati fuq l-etnija, li nibtu mill-irkupru ta' ċerti 
partijiet tal-Mali tat-Tramuntana, u jafu jikkostitwixxu ostaklu għall-konsolidament tal-
paċi u għar-rikonċiljazzjoni jekk ma jiġux ittrattati kif suppost; jistieden lill-Gvern tal-
Mali jiffaċilita r-rapportar tal-abbużi fi kwalunkwe offensiva futura, u jirrispetta s-smigħ 
ġust huwa u jinterroga lill-militanti suspetti; itenni l-kundanna tiegħu tal-atroċitajiet 
kommessi kontra l-popolazzjoni ċivili; ifakkar fil-fatt li l-Prosekutur tal-Qorti Kriminali 
Internazzjonali (QKI) stabbilixxa li hemm bażi raġonevoli biex jitqies li l-atroċitajiet 
kommessi fil-kunflitt tal-Mali jikkostitwixxu delitti tal-gwerra jemmen barra minn hekk li 
ċerti atroċitajiet jikkostitwixxu delitti kontra l-umanità; 

5. Jikkonstata, bi tħassib gravi, l-istimi tal-Uffiċċju tal-Kummissarju Għoli tan-Nazzjonijiet 
Uniti għar-Rifuġjati (UNHCR) li juru kważi 300 000 persuna spustata internament fil-
Mali, barra minn 'il fuq minn 175 000 rifuġjat fil-pajjiżi ġirien; jappella għal azzjoni 
immedjata f'dawn il-kampijiet tar-rifuġjati li, skont ir-rapporti, qegħdin isofru minn 
insigurtà alimentari estrema u livelli allarmanti ta' mortalità infantili; jisħaq fuq l-
importanza li tiġi żgurata s-sikurezza tar-rifuġjati u tal-persuni spostati internament u li 
jiġi ffaċilitat ir-ritorn ordinat tagħhom fil-komunitajiet minn fejn ikunu ġew bħala element 
fundamentali ta' rikonċiljazzjoni nazzjonali;

6. Jenfasizza li lin-nisa messet l-akbar qilla tal-vjolenza kontra ċ-ċivili fil-Mali; jikkundanna 
speċifikament bħala delitt tal-gwerra l-użu tas-sekwestru u tal-istupru bħala armi tal-
gwerra; jistenna li l-UE u s-sħab internazzjonali l-oħra tal-Mali jikkooperaw mill-qrib 
mal-awtoritajiet tal-Mali bil-għan li jottemperaw mal-impenji inerenti fir-
riżoluzzjoni 1325 u 1820 tal-Kunsill tas-Sigurtà tan-Nazzjonijiet Uniti u fl-Approċċ 
Komprensiv tal-UE; 

7. Stmerr il-ksur gravi kontra t-tfal fil-Mali, inkluż l-użu rrapportat tas-suldati tfal min-naħa 
tal-gruppi armati kollha attivi fit-Tramuntana; jenfasizza l-importanza li jiġu allokati 
biżżejjed riżorsi lill-kompiti ta' żmobilitazzjoni u riabilitazzjoni tas-suldati tfal;  
jikkundanna bil-qawwa kollha l-vjolenza sesswali kontra l-bniet, iż-żwiġijiet furzati, is-
sekwestri u l-attakki fuq l-iskejjel u l-isptarijiet li ġraw matul il-kunflitt tal-Mali; jiġbed l-
attenzjoni lejn il-ħtif u d-detenzjoni ta' tfal għal skopijiet ta' intellgence bħala tendenza 
preokkupanti li qiegħda tinbet u li teħtieġ tiġi ttrattata bl-akbar urġenza;

8. Jiddeplora t-tentattiv ta' qerda totali tal-patrimonju kulturali prezzjuż tal-Mali tat-
Tramuntana, bil-gruppi armati jeqirdu s-santwarji antiki tas-Sufiżmu u monumenti 
għeżież oħrajn f'Timbuktù u f'Gao, flimkien ma' kważi 3 000 manuskritt antik; iqis li l-
profanazzjoni kulturali li saret fil-Mali tat-Tramuntana tikkostitwixxi delitt tal-gwerra; 
japprezza u jagħmel appell għas-sostenn tal-UE għall-Pjan ta' Azzjoni tal-UNESCO għar-
Riabilitazzjoni tal-Patrimonju Kulturali u s-Salvagwardja tal-Manuskritti Antiki tal-Mali; 

9. Jilqa' pożittivament id-direzzjoni b'saħħitha lejn id-drittijiet tal-bniedem fir-
riżoluzzjoni 2100 tal-Kunsill tas-Sigurtà tan-Nazzjonijiet Uniti, adottata fil-
25 ta' April 2013, u l-istruzzjoni fil-mandat tal-Missjoni Multidimensjonali Integrata tan-
Nazzjonijiet Uniti għall-Istabbilizzazzjoni fil-Mali (MINUSMA) bil-għan li timmonitorja, 
tgħin fl-investigazzjonijiet u tirrapporta lill-Kunsill tas-Sigurtà dwar kull abbuż jew ksur 
tad-drittijiet tal-bniedem jew ksur tad-dritt umanitarju internazzjonali; jilqa' favorevolment 
l-integrazzjoni ta' komponent ta' taħriġ fil-qasam tad-drittijiet tal-bniedem fil-Missjoni 
għat-Taħriġ (EUTM) fil-Mali fl-ambitu tal-PSDK tal-Unjoni Ewropea;

10. Jilqa' b'sodisfazzjon il-kontinġent Afrikan imdaqqas fi ħdan il-missjoni MINUSMA, u 
partikolarment id-deċiżjoni tal-UA li tibgħat osservaturi tad-drittijiet tal-bniedem 
inkorporata fiha; japprezza barra minn hekk l-isforz tal-Kummissjoni Ewropea li tħarreġ 
osservaturi lokali addizzjonali fi ħdan l-Istrument Ewropew għad-Demokrazija u għad-
Drittijiet tal-Bniedem; iħeġġeġ lill-UE tislet tagħlimiet minn din l-esperjenza u teżamina 
modi xierqa biex ikollha timijiet ta' esperti mħarrġa, li jkunu jistgħu jiġu skjerati malajr 
fil-post f'sitwazzjonijiet ta' urġenza bil-għan li jagħtu konsulenza professjonali, jekk 
neċessarju, lid-deċiżuri politiċi tal-UE;

11. Jilqa' pożittivament il-konklużjonijiet tal-Konferenza Internazzjonali tad-Donaturi 
"Together for a New Mali" li saret f'Mejju 2013; ifaħħar il-Pjan tal-Gvern tal-Mali għall-
Irkupru Sostenibbli tal-Mali (PRED); itenni l-bżonn ta' kollegament tal-għajnuna mar-
riforma istituzzjonali u ma' żvilupp soċjali u politiku viżibbli; ifaħħar barra minn hekk l-
involviment kostruttiv tal-atturi reġjonali;

12. Iqis il-bżonn li tiġi miġġielda l-impunità u li kull min iwettaq ksur tad-drittijiet tal-
bniedem jinżamm responsabbli, indipendentement mill-affiljazzjoni jew mill-istatus, bħala 
fundamentali għall-paċi u għall-istabilità dejjiema fil-Mali; jilqa' b'sodisfazzjon għalhekk 
ir-rinviju min-naħa tal-Gvern tal-Mali tas-sitwazzjoni lill-QKI u l-ftuħ ta' 
investigazzjonijiet formali min-naħa tal-Prosekutur tal-QKI; jistieden lill-UE u lis-sħab 
internazzjonali l-oħra tal-Mali jgħinu lill-gvern jilħaq l-objettiv tiegħu ta' investigazzjoni u 
ta' taħrik tal-atturi tal-abbużi; jistieden lill-Gvern tal-Mali jikkunsidra li joħloq 
Kummissjoni għall-Verità u r-Rikonċiljazzjoni, fuq l-eżempju tal-Afrika t'Isfel, bil-għan li 
jinkoraġġixxi d-djalogu u jrawwem il-fiduċja bejn il-komunitajiet; 

Responsabilità u riforma tal-istituzzjonijiet governattivi, ġudizzjarji u tas-sigurtà

13. Iqis li l-isfidi attwali tad-drittijiet tal-bniedem fis-Saħel ma jistgħux jinfirdu minn kriżi 
ġenerali f'termini ta' governanza, li tiġbor fiha korruzzjoni mifruxa fil-karigi pubbliċi, 
forniment skars tas-servizzi bażiċi, implimentazzjoni insuffiċjenti tad-drittijiet soċjali u 
ekonomiċi u, partikolarment fir-reġjuni estiżi u spiss skarsament popolati tas-Saħara, sfidi 
kbar għas-sostenn tal-istat tad-dritt u ż-żamma tal-kontrolli effikaċi fuq il-fruntieri; 
jiddeplora l-ħsara konsegwenti għal-leġittimità tal-istituzzjonijiet u tas-sistemi politiċi tar-
reġjun; jibża' mir-riskju ta' aktar kunflitt jew diżordni fil-futur jekk tali kwistjonijiet ma 
jkunux ittrattati adegwatament; 

14. Jikkonstata bi tħassib kbir ir-rwol ta' dawn il-fatturi fil-faċilitazzjoni tal-mewġa reġjonali 
fil-kriminalità organizzata internazzjonali u fin-netwerks ġiħadisti; jenfasizza t-theddid 
gravi li dawn joħolqu għad-drittijiet tal-bniedem u għall-istabilità reġjonali, u l-bżonn li 
tali theddid jiġi kkonfrontat għall-ġid tal-popolazzjonijiet tas-Saħel; huwa allarmat 



PE510.774v01-00 8/14 PR\936175MT.doc

MT

partikolarment bl-"awtostradi tat-traffikar" mill-Punent għal-Lvant tal-Afrika, u min-
Nofsinhar sat-Tramuntana mill-kosta tal-Afrika tal-Punent, li jġorru armi, narkotiċi, 
sigaretti u persuni; josserva li s-Saħel jissogra aktar destabbilizzazzjoni minħabba l-
proliferazzjoni tal-armi ta' kalibru żgħir li ġejjin mil-Libja; jikkundanna ulterjorment l-
episodji dejjem aktar frekwenti fir-reġjun ta' ħtif ta' persuni u teħid ta' ostaġġi, li wrew li 
jirrendu bil-kbir għall-gruppi kriminali u terroristiċi, u japprezza l-ħidma tal-Grupp 
Konsultattiv tal-Kunsill tad-Drittijiet tal-Bniedem tan-Nazzjonijiet Uniti dwar l-impatt tat-
teħid ta' ostaġġi min-naħa ta' terroristi fuq id-drittijiet tal-bniedem; jiġbed l-attenzjoni lejn 
l-impatt ta' dawn l-attivitajiet fuq ir-reġjun f'termini usa', kif ukoll fuq l-UE, li 
tirrappreżenta d-destinazzjoni għall-ħafna mit-traffiku illeċitu; 

15. Iqis li huwa essenzjali, għalhekk, li jitħeġġew ir-riformi tal-istituzzjonijiet responsabbli 
mill-ġudikatura, mis-servizzi ta' sigurtà u mis-servizzi bażiċi fil-pajjiżi tas-Saħel, bil-għan 
li jgħinu biex jerġa' jkun stabbilit l-istat tad-dritt u jinħolqu kundizzjonijiet aħjar għad-
drittijiet tal-bniedem, għall-iżvilupp sostenibbli u għal-leġittimità istituzzjonali; 
jinkoraġġixxi lill-gvernijiet tas-Saħel ikomplu bil-proċess ta' deċentrament, jittrasferixxu 
aktar setgħat u riżorsi lill-awtoritajiet lokali u jagħtu spinta lill-kapaċità, lil-leġittimità u 
lir-responsabilità tagħhom; jisħaq, b'mod partikolari, fuq l-importanza ta' strutturi ta' 
responsabilità ċari għall-promozzjoni tal-effiċjenza u tat-trasparenza, u jistieden lill-UE 
taħdem mal-awtoritajiet lokali biex jissaħħu l-mekkaniżmi intiżi għall-kontroll u għall-
viġilanza ċivili; jindika n-neċessità fil-Mali, partikolarment, li jiġu żgurati riżorsi umani u 
finanzjarji adegwati lill-Ministeru tal-Ġustizzja, kif ukoll it-taħriġ professjonali tal-
persunal tiegħu;

16. Ifaħħar id-deċiżjoni meħuda mis-Senegal li tipproċessa lill-ex President Ċadjan Hissène 
Habré għal delitti tal-gwerra, tortura u delitti kontra l-umanità, u l-ftehim bejn iż-żewġ 
gvernijiet biex l-imħallfin Senegaliżi jkunu awtorizzati jwettqu investigazzjonijiet fiċ-
Ċad; jinkoraġġixxi enerġikament determinazzjoni kontinwa biex tintemm il-kultura ta' 
impunità għall-allegati kriminali tal-gwerra u għal min jikser id-drittijiet tal-bniedem fiċ-
Ċad u fi bnadi oħra fir-reġjun;

17. Jinkoraġġixxi lill-pajjiżi kollha tar-reġjun jittrattaw ir-rapporti persistenti ta' allegati arresti 
arbitrarji, trattament ħażin u abbużi, u saħansitra tortura, minkejja l-eżistenza ta' 
leġiżlazzjoni li tipprojbixxi tali prattiki; jesprimi tħassib dwar ir-rapporti ta' allegat 
għajbien furzat ta' priġunieri kkundannati fil-Mawritanja; jinsab inkwetat bir-rapporti ta' 
kundizzjonijiet estremament ħżiena ta' ċerti ħabsijiet tar-reġjun, li jimponu tbatija kbira 
fuq il-ħabsin tagħhom;

Libertajiet ċiviċi u governanza demokratika

18. Jisħaq fuq il-fatt li l-obbligu ta' sigurtà fil-kunflitt attwali tal-Mali ma għandux jillimita l-
preminenza fir-reġjun kollu kemm hu ta' djalogu nazzjonali inklużiv, ta' governanza tajba 
u ta' riformi demokratiċi bħala l-mutur tal-istabilità u tas-sostenibilità politika; jikkonstata 
li tali kwistjonijiet ma jistgħux jinħallu mit-titjib fl-isferi tal-iżvilupp u tad-drittijiet tal-
bniedem;  

19. Isostni l-impenn fir-riżoluzzjoni tal-Kunsill tas-Sigurtà tan-Nazzjonijiet Uniti għal 
assistenza lill-awtoritajiet ta' tranżizzjoni tal-Mali biex jimplimentaw il-pjan direzzjonali 
lejn ir-ristabbiliment tal-ordni kostituzzjonali, tal-governanza demokratika u tal-unità 

nazzjonali; iqis li huwa essenzjali l-ħolqien ta' kundizzjonijiet favorevoli għall-
organizzazzjoni ta' elezzjonijiet kredibbli, fir-rispett tal-istandards internazzjonali; jisħaq 
fuq il-bżonn li jingħelbu l-isfidi relatati mal-arranġamenti tal-vot tal-persuni spostati fil-
pajjiż u fil-kampijiet tar-rifuġjati, bil-għan li tiġi evitata aktar emarġinazzjoni politika; 
jappella għal azzjoni immedjata min-naħa tal-Gvern tal-Mali u tas-sħab internazzjonali 
tiegħu dwar din il-kwistjoni; jenfasizza l-bżonn li tiġi garantita l-parteċipazzjoni bla 
periklu tan-nisa fil-proċess elettorali; 

20. Jistieden lill-Gvern tal-Mali u lill-komunità internazzjonali jisiltu tagħlimiet mit-
tranżizzjoni demokratika fin-Niġer u mill-proċess kostituzzjonali tiegħu fl-2010-2011, 
partikolarment fir-rigward tal-konsultazzjoni estensiva mas-soċjetà ċivili u mal-partijiet 
interessati l-oħra, l-isforzi għall-promozzjoni tal-parteċipazzjoni politika tan-nisa bħala 
kandidati u s-sostenn tas-sħab tas-soċjetà ċivili biex isiru osservazzjoni elettorali miċ-
ċittadini, edukazzjoni u attivitajiet għall-eletturi; jenfasizza l-importanza għar-reġjun tas-
Saħel kollu ta' sostenn kontinwu lin-Niġer bil-għan li jikkonsolida l-fiduċja taċ-ċittadini 
fis-sistema demokratika, u li jkompli jibni fuq ir-rekwiżit kostituzzjonali l-ġdid biex 
tiżdied it-trasparenza u tiġi miġġielda l-korruzzjoni fil-ġestjoni tal-industriji estrattivi; 

21. Jisħaq fuq l-importanza li jiġu appoġġati, fis-Saħel, id-difensuri tad-drittijiet tal-bniedem, 
is-soċjetà ċivili indipendenti u mezzi tal-komunikazzjoni liberi bħala atturi kruċjali fil-
ħajja ta' soċjetà demokratika, partikolarment fi żminijiet ta' elezzjonijiet; 

Żvilupp, għajnuna umanitarja u drittijiet tal-bniedem

22. Jikkonstata bis-serjetà dovuta l-faqar estrem u mifrux tal-Mali, tan-Niġer, taċ-Ċad u tal-
Burkina Faso, u jirrikonoxxi l-impatt dannuż tiegħu fuq il-prospetti ta' twettiq tad-drittijiet 
tal-bniedem; jesprimi tħassib gravi għar-rati ta' mortalità materna u infantili taħt il-ħames 
snin għolja fir-reġjun; jenfasizza l-konstatazzjonijiet tan-Nazzjonijiet Uniti rigward rati ta' 
mortalità aktar baxxi fost l-ommijiet li ngħataw edukazzjoni aħjar bħala għajta għall-
mobilitazzjoni favur l-edukazzjoni universali; jindika li ż-żieda demografika mgħaġġla 
tagħmel pressjoni addizzjonali fuq il-kapaċità tal-gvernijiet li jipproteġu anki l-aktar 
drittijiet ekonomiċi u soċjali bażiċi; 

23. Jenfasizza l-interdipendenza tal-iżvilupp, tad-demokrazija, tad-drittijiet tal-bniedem, tal-
governanza tajba u tas-sigurtà fis-Saħel; itenni s-sostenn tiegħu favur approċċ ibbażat fuq 
id-drittijiet tal-bniedem u s-sjieda demokratika fil-kooperazzjoni għall-iżvilupp, imsejjes 
fuq l-użu tal-parteċipazzjoni u l-għarfien lokali bil-għan li jintlaħqu l-objettivi ta' żvilupp 
fil-post, u favur il-ħolqien ta' mekkaniżmi ta' monitoraġġ indipendenti, sodi u effikaċi, li 
jinvolvu lill-parlamenti, lill-entitajiet ġenwinament rappreżentattivi l-oħrajn u lis-soċjetà 
ċivili fil-livell kemm nazzjonali kif ukoll internazzjonali; jenfasizza bl-istess mod in-
neċessità li tiġi miġġielda l-korruzzjoni biex tiżdied il-leġittimità istituzzjonali u jingħelbu 
l-isfidi dejjem ikbar ta' żvilupp fir-reġjun; jisħaq ulterjorment fuq l-importanza ta' soċjetà 
ċivili u mezzi tal-komunikazzjoni liberi u organizzati biex jimmonitorjaw u jirrapportaw l-
abbużi;

24. Jikkonstata, bil-gravità dovuta, il-kriżijiet alimentari u l-emerġenzi umanitarji l-oħrajn li 
jiġru frekwentement fir-reġjun tas-Saħel, u l-effett tagħhom fuq l-aktar drittijiet tal-
bniedem fundamentali; jilqa' favorevolment l-involviment qawwi tal-UE u tal-Istati 
Membri tagħha fl-isforzi biex tiġi miġġielda l-kriżi umanitarja fis-Saħel; jenfasizza, 



PE510.774v01-00 10/14 PR\936175MT.doc

MT

madankollu, il-bżonn ta' koordinament b'aktar sostenn mill-UE fit-tul tal-azzjoni 
umanitarja fil-kuntest tal-kooperazzjoni għall-iżvilupp u tal-protezzjoni tad-drittijiet tal-
bniedem;

Sitwazzjoni tad-drittijiet tal-bniedem tan-nisa, tat-tfal u tal-minoranzi

25. Jikkundanna bl-aktar termini qawwijin l-iskjavitù li għaddejja bħalissa fil-Mawritanja; 
jinsab maħsud minħabba l-provi, skont ir-rapporti, li sa 20 % tal-popolazzjoni tal-
Mawritanja jgħixu fl-iskjavitù, radikata f'sistema ta' kasti riġida, minkejja l-abolizzjoni 
uffiċjali tal-iskjavitù min-naħa tal-pajjiż fl-1981 u fil-penalizzazzjoni tagħha fl-2007; 
jikkonstata li l-Gvern tal-Mawritanja isibha bi tqila jirrikonoxxi l-eżistenza kontinwata u 
mifruxa tal-iskjavitù, u li sal-lum sid wieħed biss ta' skjavi tħarrek il-Qorti u nstab ħati; 
iħeġġeġ lill-Gvern tal-Mawritanja jagħmel unur lill-impenji u lill-obbligi ġuridiċi 
nazzjonali u internazzjonali tiegħu bil-għan li jtemm effettivament kull forma ta' skjavitù; 
iħeġġeġ, barra minn hekk, lill-awtoritajiet tal-Mawritanja, jieqfu jagħmlu vessazzjonijiet 
lill-organizzazzjonijiet lokali tas-soċjetà ċivili li qegħdin iwettqu kampanja għall-
eliminazzjoni tal-iskjavitù; jistieden lill-Kummissjoni u lill-Istati Membri tagħha jkomplu 
jsostnu l-ħidma tal-organizzazzjonijiet tal-Mawritanja kif ukoll internazzjonali kontra l-
iskjavitù, fosthom ir-Rapporteur Speċjali tan-Nazzjonijiet Uniti (RSNU) dwar il-forom 
kontemporanji ta' skjavitù; 

26. Jikkonstata, barra minn hekk, bi tħassib kbir, li l-iskjavitù tippersisti fir-reġjun tas-Saħel 
kollu kemm hu, b'għadd ta' persuni f'xogħol skjavizzat fil-Mali, fin-Niġer u bnadi oħra; 
iħeġġeġ lill-awtoritajiet nazzjonali u internazzjonali responsabbli jieħdu azzjoni f'dan ir-
rigward, b'attenzjoni partikolari lejn il-pożizzjoni u l-vulnerabilità tan-nisa u tal-bniet, fost 
oħrajn, fl-assistenza fir-riabilitazzjoni u fir-reintegrazzjoni tal-vittmi, il-ġbir ta' data u l-
organizzazzjoni ta' kampanji ta' sensibilizzazzjoni;

27. Jesprimi tħassib kbir dwar il-provi tat-tħaddim tat-tfal fil-minjieri tad-deheb, fl-agrikoltura 
u fil-forestrija tal-Mali, li, skont ir-rapporti, jinvolvu t-tfal mill-età ċkejkna ta' sitt snin; 
jikkonstata li l-liġijiet tal-Mali jipprojbixxu t-tħaddim tat-tfal, u n-natura partikolarment 
perikoluża tax-xogħol fil-minjieri tad-deheb; jistieden, għaldaqstant, lill-awtoritajiet tal-
Mali jimplimentaw il-proposti politiċi fil-Pjan ta' Azzjoni għall-Ġlieda kontra t-Tħaddim 
tat-Tfal (PANETEM) tagħha ta' Ġunju 2011, u jippromwovu l-edukazzjoni universali 
b'mod aktar attiv; jistieden lill-UE taħdem mal-Organizzazzjoni Internazzjonali tax-
Xogħol (ILO) u ma' organizzazzjonijiet nazzjonali u internazzjonali oħrajn, biex teqred 
bis-sħiħ t-tħaddim tat-tfal fil-Mali;

28. Huwa mħasseb ħafna bir-rapporti ta' sekwestru ta' tfal għal riskatt u bejgħ fiċ-Ċad; 
jikkonstata li t-tfal qegħdin jiġu traffikati internament u barra għal skopijiet ta' xogħol 
furzat u sfruttament sesswali; jikkonstata, barra minn hekk, li f'ċerti każijiet ġew 
sekwestrati u mibjugħa tfal lill-aġenziji ta' adozzjoni internazzjonali;

29. Jikkonstata d-diskriminazzjoni li jħabbtu wiċċhom magħha n-nisa u l-bniet fil-parti l-kbira 
tar-reġjun, u dan jidher, fost oħrajn, miż-żwieġ furzat, miż-żwieġ ta' minorenni, mill-
isfruttament sesswali, mil-livell baxx ta' edukazzjoni u, partikolarment fiċ-Ċad, mill-
prattika mifruxa tal-mutilazzjoni ġenitali femminili, inkluża l-infibulazzjoni; jistieden lill-
UE tassisti lill-gruppi tan-nisa u lis-soċjetà ċivili lokali biex jegħlbu l-oppressjoni, u 
jippermettu lin-nisa jgħixu ħajja li jkunu għażlu huma liberament;

30. Jilqa' pożittivament l-istatus ġuridiku tar-relazzjonijiet omosesswali fil-Mali, fin-Niġer, 
fiċ-Ċad u fil-Burkina Faso; jiddispjaċih, madankollu, li d-diskriminazzjoni għadha 
preżenti fis-soċjetà; jittama li l-oppressi waqt l-irvell fil-Mali tat-Tramuntana jkunu 
jistgħu jerġgħu jintegraw ruħhom bla perikli fis-soċjetà tagħhom; jesprimi tħassib kbir 
dwar il-penalizzazzjoni kontinwa tar-relazzjonijiet LGBT fil-Mawritanja; iħeġġeġ lill-
Gvern tal-Mawritanja jaħdem mas-soċjetà ċivili biex issir riforma tal-leġilazzjoni tiegħu u 
jgħin biex titjieb il-ħajja taċ-ċittadini LGBT;

31. Jemmen li approċċ ibbażat fuq id-drittijiet għas-sitwazzjoni u l-iżvilupp tal-poplu Twareg, 
li jittratta onestament l-inġustizzji storiċi, huwa essenzjali għall-paċi u għall-iżvilupp fir-
reġjun tas-Saħel; jilqa' b'sodisfazzjon l-iżviluppi fin-Niġer dwar din il-kwistjoni, iżda 
jħeġġeġ lill-pajjiżi kollha b'popolazzjonijiet tat-Twareg konsistenti jaħdmu mar-
rappreżentanti tal-komunità bil-għan li jsolvu, mil-lat politiku u istituzzjonali, il-problemi 
tas-sottożvilupp u tal-animożità; jikkonstata, barra minn hekk, il-varjetà ta' kulturi mas-
Saħel kollu; jinkoraġġixxi lill-gvernijiet tar-reġjun jinkluduhom kollha kemm huma fid-
djalogi soċjali u politiċi;

Rakkomandazzjonijiet politiċi tal-UE rigward is-Saħel

32. Jilqa' pożittivament il-ħatra tar-RSUE għas-Saħel, u l-element qawwi tad-drittijiet tal-
bniedem fil-mandat tiegħu; jistenna li r-RSUE l-ġdid jikkoopera mill-qrib mar-RSUE 
għad-Drittijiet tal-Bniedem, mal-Uffiċċju tal-Prosekutur tal-QKI, mal-Uffiċċju tal-
Kummissarju Għoli għad-Drittijiet tal-Bniedem (OHCHR) u mad-difensuri u mal-
osservaturi tad-drittijiet tal-bniedem fir-reġjun; 

33. Jisħaq fuq l-importanza ta' implimentazzjoni tal-impenji tal-politika tal-UE fil-qasam tad-
drittijiet tal-bniedem, inklużi l-linji gwida tagħha dwar it-tfal u l-kunflitt armat, il-vjolenza 
kontra n-nisa u l-bniet u l-ġlieda kontra kull forma ta' diskriminazzjoni kontrihom, il-
promozzjoni tar-rispett tad-dritt umanitarju internazzjonali, il-protezzjoni taċ-ċivili fil-
missjonijiet u fl-operazzjonijiet tal-PSDK kif ukoll tal-politika ta' approċċ komprensiv tal-
UE dwar l-implimentazzjoni tar-riżoluzzjonijiet 1325 u 1820 tal-Kunsill tas-Sigurtà tan-
Nazzjonijiet Uniti dwar in-nisa, il-paċi u s-sigurtà; 

34. Jikkonstata li l-Istrateġija għas-Saħel tal-UE għadha ma tintegrax adegwatament id-
drittijiet tal-bniedem, l-istat tad-dritt u s-sostenn għad-demokrazija bħala elementi 
fundamentali għall-appoġġ tar-rabta bejn l-iżvilupp u s-sigurtà fil-qalba tal-istrateġija; 
iħeġġeġ lill-istituzzjonijiet tal-UE jikkollaboraw biex fi żmien qasir jirrevedu l-istrateġija 
f'dan is-sens;

35. Jilqa' pożittivament id-dimensjoni qawwija tad-drittijiet tal-bniedem fil-proposta tan-
Nazzjonijiet Uniti għal strateġija integrata komprensiva, u jistieden lill-UE tkompli s-
sostenn tagħha; jisħaq, madankollu, fuq l-importanza kruċjali ta' impenn dejjem ikbar 
min-naħa tal-UE mal-atturi reġjonali Afrikani bħall-UA, l-ECOWAS, l-Unjoni tal-Magreb 
Għarbi u l-mekkaniżmi reġjonali Afrikani tad-drittijiet tal-bniedem, bil-għan li jkun 
iġġenerat progress sostnut fl-inizjattivi tad-drittijiet tal-bniedem u tad-demokrazija fis-
Saħel;

Kunsiderazzjonijiet marbuta mad-drittijiet tal-bniedem fis-Saħara tal-Punent u l-kampijiet 
ta' Tindouf

36. Jikkonstata r-rapport ta' April 2013 tas-Segretarju Ġenerali tan-Nazzjonijiet Uniti dwar is-
sitwazzjoni li tirrigwarda s-Saħara tal-Punent, li jenfasizza l-importanza kritika li jiġi 
indirizzat il-kunflitt tas-Saħara tal-Punent bħala parti minn strateġija usa' favur is-Saħel, u 
li l-kwistjoni tad-drittijiet tal-bniedem għadha importanti għal kwalunkwe riżoluzzjoni tal-
kunflitt; ikompli jikkonstata l-konklużjonijiet ta' bosta osservaturi li skont dawn is-Saħara 
tal-Punent jissogra li jsir destabbilizzat mill-kunflitt fis-Saħel u mill-gruppi parteċipanti 
tiegħu; 

37. Jenfasizza l-bżonn li d-drittijiet tal-bniedem fis-Saħara tal-Punent jiġu kkunsidrati 
mingħajr ma tkun prevista l-ebda soluzzjoni politika definittiva jew tiġi espressa fehma 
dwar tali soluzzjoni; itenni, iżda, li l-awtodeterminazzjoni hija dritt tal-bniedem 
fundamentali, kif speċifikat mill-Artikolu 1 tal-Patt Internazzjonali tan-Nazzjonijiet Uniti 
dwar id-Drittijiet Ċivili u Politiċi; ifakkar, barra minn hekk, fir-riżoluzzjoni 1754 tal-
Kunsill tas-Sigurtà tan-Nazzjonijiet Uniti li tħeġġeġ lill-partijiet jibdew negozjati in bona 
fede, mingħajr kundizzjonijiet preliminari, bil-għan li tinkiseb soluzzjoni politika ġusta, 
dejjiema u reċiprokament aċċettabbli, li tkun tipprevedi l-awtodeterminazzjoni tal-poplu 
tas-Saħara tal-Punent; jibża' li d-dewmien ta' 25 sena għall-organizzazzjoni ta' referendum 
qiegħed iżid l-aljenazzjoni tas-Saħara tal-Punent u l-potenzjal għall-vjolenza, 
partikolarment fost iż-żgħażagħ; 

38. Jesprimi tħassib kbir dwar ir-rapport reċenti tar-RSNU dwar it-tortura, li aċċerta li l-
uffiċjali Marokkini żammew f'detenzjoni individwi fuq raġunijiet politiċi, imponew 
tortura u stupru fuq il-ħabsin tas-Saħara tal-Punent, serqu u abbandunaw id-dimostranti 
fid-deżert biex jintimidawhom u mmiraw deliberatament u frekwentement fuq is-
sostenituri tal-indipendenza, anki fi djarhom; jikkonstata aktar allegazzjonijiet mifruxa ta' 
għajbien furzat u proċessi inġusti; jiġbed attenzjoni partikolari fuq iż-żarmar tal-kamp ta' 
protesta ta' Gdeim Izik f'Novembru 2010, fejn il-vjolenza konsiderevoli swiet ħajjet in-
nies mill-Marokk u mis-Saħara tal-Punent, u l-proċess sussegwenti, fi Frar 2013, ta' 
25 persuna mis-Saħara tal-Punent, ħafna minnhom magħrufa bħala attivisti tad-drittijiet 
tal-bniedem; jikkonstata l-insistenza min-naħa tal-Marokk għall-imparzjalità tal-proċess u 
għas-smigħ xieraq, u l-konklużjonijiet pożittivi ta' ċerti osservaturi internazzjonali, iżda 
jfakkar ukoll fit-tħassib tar-RSNU dwar l-użu tal-qorti militari, l-allegazzjonijiet ta' tortura 
u n-nuqqas tal-awtoritajiet Marokkini li jinvestigawhom; jikkonstata l-konklużjonijiet ta' 
ċerti NGOs u osservaturi tad-drittijiet tal-bniedem dwar l-allegata politiċizzazzjoni tal-
proċessi kriminali, provi lakunużi u sentenzi eċċessivi tal-każ; jistieden għaldaqstant lill-
awtoritajiet Marokkini jaħdmu mas-soċjetà ċivili u mal-atturi l-oħra biex jiggarantixxu t-
trasparenza u l-imparzjalità tal-proċeduri ġudizzjarji tagħhom, u jinvestigaw u jħarrku lill-
uffiċjali tas-sigurtà li, allegatament, kienu involuti f'detenzjonijiet arbitrarji, torturi u 
abbużi ta' poter oħrajn;

39. Itenni t-tħassib dwar r-rapport tal-OHCHR tal-2006 dwar ir-restrizzjonijiet fuq il-libertà 
tal-kelma, il-libertà ta' għaqda u l-libertà ta' assoċjazzjoni fis-Saħara tal-Punent; 
jikkonstata r-rivendikazzjoni tal-Marokk li jawtorizza sit-ins u forom oħrajn ta' protesta; 
jiddispjaċih bl-ostruzzjoniżmu istituzzjonali apparenti pprattikat mill-Marokk fil-konfront 
tal-NGOs li jsostnu pożizzjoni favur l-indipendenza billi ġewlhom impediti r-
reġistrazzjoni u r-rikonoxximent ġuridiċi tagħhom; jikkundanna s-sanzjonijiet spiss ħorox 
għal "leżjoni tal-integrità territorjali Marokkina", biċċa leġiżlazzjoni li tintuża, skont ir-
rapporti, biex jiġu mmirati dawk il-persuni tas-Saħara tal-Punent li b'mod paċifiku 

jargumentaw favur l-indipendenza; ifakkar fil-konklużjonijiet tal-Espert Indipendenti tan-
Nazzjonijiet Uniti dwar id-drittijiet kulturali li l-awtoritajiet Marokkini joħonqu ċerti 
aspetti tal-kultura tas-Saħara tal-Punent, u jtenni l-appell tagħha biex dawn il-miżuri 
jitneħħew u tiġi promossa d-diversità kulturali bis-sħiħ;

40. Jilqa' b'sodisfazzon l-iżvilupp ekonomiku u infrastrutturali sinifikanti implimentat mill-
Gvern Marokkin fis-Saħara tal-Punent; għadu mħasseb, iżda, bit-tilwima li għadha 
għaddejja dwar l-isfruttament tar-riżorsi naturali tat-territorju, partikolarment dawk relatati 
mal-minjieri tal-fosfat, mas-sajd u mat-tiftix preliminari għaż-żejt; ifakkar fil-parir mogħti 
fl-2002 mis-Sottosegretarju Ġenerali għall-Affarijiet Ġuridiċi tan-Nazzjonijiet Uniti li 
saħaq fuq id-"drittijiet inaljenabbli" tal-poplu tas-Saħara tal-Punent għar-riżorsi naturali 
tat-territorju tiegħu, u ddetermina li l-isfruttament ulterjuri mingħajr ma jingħata kas tal-
interessi u x-xewqat tal-poplu tas-Saħara tal-Punent ikun illegali; jenfasizza, għalhekk, li 
l-prodotti u r-riżorsi tas-Saħara tal-Punent għandhom ikunu eżenti minn kull ftehim 
kummerċjali konklużi bejn il-Marokk u l-UE sakemm ma jkunx jista' jintwera b'mod ċar li 
l-poplu tas-Saħara tal-Punent ikun ta l-kunsens tiegħu u li l-ftehim ikun se jkun ta' ġid 
għalih; jesprimi tħassib partikolari li l-UE ma għandhiex terġa' tikkonkludi ftehim dwar is-
sajd mal-Marokk sakemm iddum mhux riżolta din il-kontroversja;

41. Jikkonstata li l-mini tal-art fis-Saħara tal-Punent ħallew traġikament mill-inqas 
2 500 vittma mill-1975, u għadhom jheddu bosta eluf ta' nomadi tas-Saħara tal-Punent, u 
jirrappreżentaw ostaklu ewlieni għal riżoluzzjoni tat-tilwima u tas-sitwazzjoni tar-rifuġjati 
tas-Saħara tal-Punent; ifaħħar, għaldaqstant, ix-xogħol tal-MINURSO, tal-Armata Rjali 
Marokkina, tal-Landmine Action u ta' oħrajn biex ifasslu mappa u jnaddfu ż-żoni milquta, 
u jinkoraġġixxi lill-atturi kollha jagħmlu dak kollu possibbli biex jedukaw lill-
popolazzjoni, jassistu lill-vittmi u jneħħu l-munizzjon li fadal kollu;

42. Jesprimi tħassib kbir dwar il-faqar kroniku, u n-nuqqas tas-servizzi bażiċi u alloġġi 
adegwati fil-kampijiet tar-rifuġjati viċin Tindouf amministrati mill-Front Polisario; itenni 
r-rakkomandazzjonijiet tar-RSNU dwar l-alloġġi adegwati li skont dawn finanzjament 
internazzjonali suffiċjenti għandu jiġi ddestinat għal dan il-għan; jikkonstata, f'dan ir-
rigward, in-nuqqas ta' dokumentazzjoni ċara dwar in-numru eżatt ta' abitanti f'Tindouf, u 
jħeġġeġ lill-awtoritajiet iwettqu jew jaġevolaw ċensimenti perjodiċi jew reġistrazzjonijiet 
formali;

43. Jesprimi tħassib dwar il-fatt li l-faqar f'Tindouf, flimkien ma' assenza ta' prospettivi fit-tul 
għal ħafna rifuġjati, jagħmilhom vulnerabbli għar-radikalizzazzjoni fundamentalista 
reliġjuża; jiġbed l-attenzjoni lejn il-fruntieri porużi tar-reġjun, li jirriskjaw li jiffaċilitaw 
infiltrazzjoni aktar profonda fil-kampijiet minn gruppi ġiħadisti mill-Mali tat-Tramuntana 
u minn bnadi oħra; jenfasizza, għalhekk, l-importanza enormi li jiġu garantiti s-sikurezza 
u s-sigurtà tal-kampijiet;

44. Jikkonstata li filwaqt li l-osservaturi l-aktar reċenti, u rapporti tal-OHCHR, tar-Robert F. 
Kennedy Center for Justice and Human Rights u tal-Human Rights Watch, identifikaw ftit 
provi ta' ksur sistemiku u istituzzjonali tad-drittijiet tal-bniedem fil-kampijiet, bosta atturi, 
fosthom il-Gvern Marokkin, l-NGOs Marokkini u xi ex abitanti ta' Tindouf, allegaw li l-
awtoritajiet tal-Front Polisario jillimitaw il-libertà ta' espressjoni u ta' moviment tal-
abitanti, jipprattikaw jew jippermettu l-iskjavitù, iżewġu lill-minorenni b'mod furzat u 

jifirdu lill-familji ħalli jibagħtu lit-tfal għal taħriġ militari f'Kuba; jikkonstata l-fatt li l-
Front Polisario jiċħad bil-qawwa dawn l-akkużi, li jafferma li qed isiru b'motivazzjoni 
politika; jistieden għalhekk lill-Front Polisario jawtorizza lill-osservaturi indipendenti tad-
drittijiet tal-bniedem biex jingħataw aċċess totali, regolari u mingħajr restrizzjonijiet 
għall-kampijiet; fost rapportar ta' provi li għad fadal xi skjavitù privata kemm f'Tindouf 
kif ukoll fis-Saħara tal-Punent, jistieden lill-awtoritajiet Marokkini u tal-Front Polisario 
jirduppjaw lill-isforzi tagħhom biex itemmu din il-prattika u jirriabilitaw lill-vittmi 
tagħha;

45. Japprezza l-isforzi ta' titjib tad-dokumentazzjoni ta' allegati abbużi tad-drittijiet tal-
bniedem fis-Saħara tal-Punent, partikolarment permezz tat-twaqqif tal-Kunsill Nazzjonali 
Marokkin għad-Drittijiet tal-Bniedem (CNDH), b'sedi f'Al Aaiun u f'Dakhla; jikkonstata l-
ħidma pożittiva tas-CNDH, u jistieden lill-Gvern Marokkin jgħin fit-tisħiħ tal-
indipendenza u tal-mandat tiegħu, u jiżgura l-implimentazzjoni tar-rakkomandazzjonijiet 
tiegħu; jilqa' pożittivament l-istediniet Marokkini indirizzati lil delegazzjonijiet 
internazzjonali ad hoc u l-fatt li dawn tal-aħħar ġew aċċettati, fosthom ir-RSNU dwar it-
tortura, u jħeġġeġ lill-partijiet rilevanti kollha jkomplu dan l-impenn mal-entitajiet tan-
Nazzjonijiet Uniti fil-qasam tad-drittijiet tal-bniedem; 

46. Jikkonstata, madankollu, l-allegazzjonijiet gravi u kkontestati kontra kemm l-
amministrazzjoni Marokkina kif ukoll dik tal-Front Polisario, u jfakkar fl-enfasi reċenti 
mogħtija mis-Segretarju Ġenerali tan-Nazzjonijiet Uniti fuq monitoraġġ indipendenti, 
imparzjali, komprensiv u sostnut tas-sitwazzjoni tad-drittijiet tal-bniedem kemm fis-
Saħara tal-Punent kif ukoll fil-kampijiet; jikkonstata, f'dan ir-rigward, li n-Nazzjonijiet 
Uniti ma saħħewx il-mandat tal-MINURSO f'April 2013 biex jinkludu d-dimensjoni tad-
drittijiet tal-bniedem; jinkoraġġixxi lin-Nazzjonijiet Uniti jagħmlu dan, inkella 
jistabbilixxu entità ġdida, permanenti u imparzjali kompetenti għad-drittijiet tal-bniedem 
bl-iskop li tissorvelja u tirrapporta dwar is-sitwazzjoni ġenerali tad-drittijiet tal-bniedem, u 
tinvestiga l-ilmenti individwali; jistieden lil din l-entità tinkludi lill-parti tas-Saħara tal-
Punent ikkontrollata mill-Marokk, il-kampijiet ta' Tindouf u t-territorju l-ieħor kkontrollat 
mill-Front Polisario;

47. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni, lill-Viċi President tal-Kummissjoni/Rappreżentant Għoli tal-Unjoni għall-
Affarijiet Barranin u l-Politika ta' Sigurtà, ir-RSUE għad-Drittijiet tal-Bniedem u r-RSUE 
għas-Saħel, lill-Istati Membri tal-UE, lill-gvernijiet u lill-parlamenti tal-pajjiżi tas-Saħel, 
tal-Marokk, tal-Alġerija, u lill-Front Polisario, lis-Segretarju Ġenerali u lill-Kunsill tas-
Sigurtà tan-Nazzjonijiet Uniti, lill-Kummissarju Għoli tan-Nazzjonijiet Uniti għad-
Drittijiet tal-Bniedem, lill-Presidenza u lis-Segretarju Ġenerali tal-Kummissjoni tal-
Unjoni Afrikana, lill-Presidenza u lill-President tal-Kummissjoni tal-ECOWAS.


